
Transkript sa konferencije za
medije  međunarodnih
organizacija

Schwarz-Schilling  će  razgovarati  o  Bosni  i  Hercegovini  sa
kancelarkom Merkel

Visoki  predstavnik  i  specijalni  predstavnik  Evropske  unije
Christian  Schwarz-Schilling  ove  sedmice  će  se  sastati  sa
njemačkom  kancelarkom  Angelom  Merkel,  koja  je  1.  januara
preuzela predsjedavanje Evropskom unijom.

Sastanak sa kancelarkom Merkel, koji će biti održan u četvrtak
ujutro, predstavlja najvažniji dio dvodnevne posjete Berlinu
gdje  će  se  sa  najvažnijim  donosiocima  odluka  u  Njemačkoj
razgovarati o situaciji u Bosni i Hercegovini. U toku ove
posjete visoki predstavnik će se susresti i sa Reinhardom
Silberbergom,  državnim  sekretarom  u  njemačkom  Ministarstvu
vanjskih  poslova,  kao  i  sa  drugim  visokopozicioniranim
političarima i zvaničnicima.

Posjeta Berlinu je prva u seriji posjeta ključnim glavnim
gradovima  prije  narednog  sastanka  Vijeća  za  implementaciju
mira (PIC), 26. i 27. februara, na kojem će Vijeće preispitati
svoju odluku o zatvaranju Ureda visokog predstavnika krajem
juna ove godine.

U toku naredne četiri sedmice visoki predstavnik će posjetiti
Brisel, Moskvu, Vašington, i glavne gradove drugih zemalja
članica Kontakt grupe, gdje će razgovarati o situaciji u Bosni

i Hercegovini.

Nakon ovih razgovora, kao i razgovora sa ključnim akterima u
Bosni  i  Hercegovini,  visoki  predstavnik  i  specijalni
predstavnik  Evropske  unije  će  pripremiti  procjenu  koja  će
predstavljati  osnovu  za  odluku  koja  će  se  donijeti  na
februarskom  zasjedanju  Vijeća  za  implementaciju  mira.

Pitanja novinara:

Novinar:

Nakon  posljednjih  oprečnih  izjava  u  medijima  oko  ustavnih
promjena i nastavka pregovora, počevši od lidera SDP-a pa i
još nekih, ima li Ured visokog predstavnika neku ocjenu o
promjeni stava da ustavne promjene koje su usaglašene u aprilu
sada ne treba prihvatiti?

OHR:

Stav Ureda visokog predstavnika po tom pitanju i dalje je
nepromijenjen,  međutim  sam  dogovor,  odnosno  usvajanje  ili
neusvajanje je stvar političkih snaga u Bosni i Hercegovini i
mi se iskreno nadamo da će ustavne promjene se i desiti. Kada
i u kojem obliku? – to je, opet kažem, do političkih snaga u
Bosni i Hercegovini.

Novinar:

Bilo  je  i  najava  da  će  se  visoki  predstavnik  ovaj  put
aktivnije uključiti u pregovore o ustavnim promjenama. Hoće li
do toga doći?

OHR:

Pa, do toga će doći. Visoki predstavnik to jeste rekao i on će
se uključiti, međutim u onom trenutku kada to, tako da kažem,
bude pogodno. U ovom trenutku prvo se treba formirati vlast,
krenuti  sa  poslom,  između  ostalog  naravno  krenuti  i  sa



ustavnim reformama – to je na kraju krajeva i sastavni dio
onog dogovora kojeg su postigle političke stranke, a to je da
će  se  raditi  na  ustavnim  rješenjima.  Tako  da  onda  u  tom
trenutku, u tom nekom vremenu možemo razgovarati o daljem
uključenju visokog predstavnika.


